
СЕЛЯНІН-МАСТАК 
 
Прасіліся зярняты 
Сваёй дарогі, 
Ім снілася 
Песня калосся. 
 
Пальцамі мерыў 
Жменю жыцця, 
З непакоем 
I радасцю ў сэрцы. 
 
З жаваранкам цешыўся 
Зпраменняў і расы — 
Сваё тварзнне 
Апраўдаў надзеяй. 



ВЯСНА 
 
Вачыма не бачу 
Але прадчуваю 
Заўтра раніцай прыдзе 
Не памыліўся 
 
Жаваранкі ўвысі 
Звоняць званочкамі 
Душа вясны 
Нарадзілася  
 
Плача кнігаўка 
Вярнуўшыся з выраю 
Свіснуў шпак 
Вітае свой домік 
 
Асмалены ветрам 
Абліваюся потам 
Аоавязак сялянскі 
Сіла мускулаў 
 
Хвіліну адпачываю 
Куру папяроску 
Цікава ці ўжо мурашкі ажылі 
На Грудзе пад сасного 
Красуля падыходзіць 
Да мяне ззаду 
Лізнула шорсткім языком 
Быццам падганяе 

Вілы рытмічна 
Лічаць мінуты 
Гноегадзіны 
 
Но косю 
Цягні 
 
Тпррр стой 
 
Трава адскочыла за ноч 
Зазелянела свежасцю 
Іду да бярозаў 
Першыя вясеннія кветкі 
Схіляюся далікатна 
Расцвіла скароздра 
 
Стаю на калені 
Агрубелымі рукамі ласкаю 
Удыхаю прагна водар вясны 



РЭХА 
 
Рэха гаем пайшло, 
Вузкай сцежкай між дрэў, 
Устрапянуты душой, 
Я глядзеў, анямеў. 
 
Чую песню, як шэпт. 
Ўсё цішэй, ўсё слабей. 
Мілы голас яе 
Песціць сэрца, заве. 
 
Дзе ты, рэха вясны? 
Адгукніся ў бары. 
Рэха гаем пайшло 
На спатканне зары. 

ЖАВАРАНАК 
 
Маленькая кропка, 
Праменьчык сонца; 
Зніжаецца, расце, 
Звоніць званочак, 
Жывая крыніца ў паветры: 
Трапеча крыльцамі 
Райская птушка — 
Жаваранак 
Спявае песню 
Маці-зямлі. 



* * * 
 
Зноў чаромха ў квецені (прыйшла вясна), 
Зноў чаромха ў песні (як дзяўчына), 
Зноў чаромха апянелая (не плач), 
Зноў чаромха вабіць (няма прычыны). 
 
Бёлы цвет (красы тваёй шкада). 
Белы цвет (хвіліначку паслухай), 
Белы цвет (і ціхі шэпт: бывай), 
Белы цвет (Божа, я табе клянуся). 
 

ДУМКІ АРАТАГА 
 
Айсбергі думак 
Смарагдавыя адценні 
Праменняў згустак 
А ў душы надзея 
Сонечны зайчык у жмені 
 
Цень крылом крумкача 
Закрывае квяцістае воблака 
Туга затоеная 
Ажывае нанова 
Ян недасказанае слова 



СЯЛЯНСКАЯ ВЯСНА 
 
Вясна — сялянская надзея, 
I вырай працы не малы. 
Зноў будзем поўнай жменяй сеяць 
I верыць сонцу і зямлі. 
 
Каню аўса, каб быў рухавы, 
Хто ж не падсыпле ў гэты час. 
А тут нахлынулі зноў хмары 
I валіць снег. Словам, бяда. 
 
Бо так бывае на прадвесні: 
То снег ідзе, то растае; 
Сціхае жаваранка песня, 
Ды ажывае шчэ мацней. 
 
Запахла прэснаю вадою, 
Загаманілі ручайкі. 
А я балон ладую гною, 
I горкі пот з мяне цячэ. 
 
Ўсе паэтычныя настроі 
Быццам рукою адняло. 
Надаядае быць героем 
I працы цяжкае рабом. 
 
„Спіць селянін — яму расце!" — 
Не веру я ў падманны лозунг. 
Сяляне дабываюць хлеб 
Стомай, і потам, і душою. 

СЕНАКОС 
 

Калышуцца белыя штандары кашуль, 
На дарогі пракосаў плывуць касынкі жанчын, 
Праца рытмам касы абнімае прастор. 
Сенакос! Сенакос! 
Сонца дыхае жарам. 
 
Чую: пахне трава, 
Пад пальцамі грабель шалясціць неспакоем. 
Сохне сена. 
Рукам няма адпачынку. 
 
Дай мне, дзяўчына, напіцца сцюдзёнай вады. 
Сонца фарбуе на бронзу 
Твае снежнабелыя поўныя грудзі. 
 
Не чую стомы і поту, 
Бачу вусны дзяцей, 
Як п'юць малако. 
У жылах бунтуецца кроў. 
То цана акупленнл нязнанай свабоды. 



ОЙ, НЯМА, ЯК...  
 
I Ой, няма, як вясною 
Пад густою вярбою 
Прашаптаць да світання 
Аб каханні з табою. 
 
Ой, няма, як улетку 
Ля дарогі на ўзмежку 
Завіваць у вяночак 
Сваё шчасце і кветкі. 
 
Ой, няма, як увосень, 
Калі вецер прыносіць 
Срэбнае павуцінне 
Вэлюмам табе ў косьг. 
 
Ой, няма, як зімою — 
Коні ймчацца стралою. 
З песняй едзе вяселле... 
Ой, няма, як з табою! ' 

* * * 
 
Я не вінаваты, 
Ты не вінавата, 
Што ў начы мне сніцца 
Палявая мята. 
 
Што ў начы мне сніцца 
У жыце валошка 
I твая сукенка 
У сінія гарошкі. 
 
Шаптала калоссе, 
Шчасце варажыла; 
Прытуляў да сэрца 
Я цябе, дзяўчына. 
 
На мяжы травіца, 
Як дыван шаўковы; 
Губы, як крыніца, 
На магнітным полі. 
 
Я не вінаваты, 
Ты не вінавата, 
Што была нам сватам 
Палявая мята. 



* * * 
 
Салавей да світання 
Заліваецца песняй, 
У кустоўях лазовых 
Пазалочаны месяц. 
 
На зялёньтх лахінах 
Кроплі роснае ртуці. 
Папраўляе дзяўчына 
Дужкі срэбных завушніц. 
 
I маўчым, бо каханне 
Уліло ў нас задуму. 
Салавей на світанні 
Заліваепца сумам. 

АПОШНЯЕ НЕБА 
 
Апошні грош 
Адкрыў фалыпывыя вочы сяброў 
Нікога на свеце не маеш 
Першае неба зялёнае 
Калыска дзяцінства 
 
Апошні кілішак гарэлкі 
Прыцішыў пачырванелых п'янюг 
Ты выпіў няўдачы след 
Другое неба блакіткае 
Васільковыя вочы каханай дзяўчыны 
 
Апошні крык 
Схаваўся ў цемры іржаваю фінкай 
Прыкончыць гада 
Трэцяе неба чырвонае 
Неба крыві і жыцця 



ТАНГА 
 
Жывыя гукі напаўняюць сэрцы шчасцем, 
У вачах гарыць агонь ласкавым бляскам, 
Рука ў руку, свет у задуме закаханай — 
Мы танга сёння першы раз гуляем. 
 
Навокал свеціць срэбрам казачна краіна 
I сны з пупышак распускаюць крылы. 
Такая ружа — памятаеш — ля аконца 
Цвіла вясной. а ёй квітнець бясконца. 
 
З празрыстых зорак упадзе вяночак іскраў 
I ружа, як вясёлка, краем блісне, 
Калі з гары ў калёраў ясныя адценні 
Сонца пашле пяшчотныя праменні. 
 
А нам ўдваіх плысці ў прастор блакітны 
I мары адгадаць у танга рытме; 
Хай пеніцца віно ў крышталыгых роўных чарках 
Хай сэрцы поўняцца каханнем палкім. 
 
Не трэба слоў, не трэба крыл, не трэба песень. 
Хвіліны могупь замяніцца ў вечнасць. 
Прыціхлі гукі, знікнуў чар сагрэты казкай 
I я шапчу: — Табе адной мая падзяка! 

* * * 
 
Восень была і лісцё ападала ў садах. 
I грымела вяселле ўсютку ноч на сяле. 
Ты сядзела са мной за вясельным сталом, 
Паднімалі мы чаркі з пахмельным віном. 
 
У вачах тваіх сініх гарэлі агні, 
I шапатала мне сэрца: «Яе абнімі, 
Прытуліся к тугім дзявочым грудзям, 
Што любіш скажы і сэрца аддай...» — 
 
Ўсё збылося, як ноч шуганула ліствой 
Нам на шчокі гарачыя з вішні старой. 



* * * 
 
Слова сказаць ды адмаліцца 
Ад камарыных пустазвонаў. 
Па мяккіх кучарах травіцы 
Гуляць мне з ветрыкам зялёным. 
 
I ўсе ж не тое, аб чым марыў — 
Імгненні, дні, гады праходзяць, 
Ў кашулі жоўтай мне да твару, 
Клён-бацюшка дае мне спаведзь. 
 
Калісь цябе, бывала, шчасце, 
У той блакітненькай сукенцы 
Кахаў, не ведаўшы пракляцця; 
Калісь мы пасадзілі дрэўцы. 
 
Шуміць мой вяз, твая таполя. 
А я зрадніўся ўжо з зямлёю, 
Кожная бяроза — твая постаць. 
Каханне — што ж гэта такое? 
 
Лавіць вачэй таемну просінь? 
Ці цветам асыпацца к долу 
I залаціцца ў шэру восень, 
] васкрасаць белай зімою? 
 
Ляглі маршчыны ўжо на твары. 
Мая ты, мілая Ганулька, 
Не салавей на свеце царыць 
I не пакутліва зязюлька. 

* * * 
 
Колькі ў марах маіх 
Ёсць жаданняў, надзей... 
Ды насупраць жа іх 
Жыцця сцежка ідзе. 
 
Колькі ў сэрцы маім 
Песень звонкіх, жывых. 
Не раз голас дрыжыць, 
З болем рвецца да іх. 
 
У вачах у маіх 
Агню колькі, любві, 
Аж па іх берагі 
Многа слёз і тугі. 
 
Колькі думак я склаў, 
Быццам кветкі ў вянок, 
Толькі ты ў іх адна 
Была вечнай красой. 
 
Колькі рос я абцёр 
Ў каляіне дарог, 
Толькі імя тваё 
Адшукаць я не мог. 



ПРАГА 
 
Вочы кветак — колераў адценні, 
А дрэвы — сябры нязменныя — 
Заўсёды з намі. 
 
У блакіце плывуць ключы жураўлёў, 
Цяжка развітацца з роднай зямлёй, 
Песня-рыданне. 
 
Усяму, відаць, ёсць свой пачатак і канец, 
Нараджэнне і смерць — 
Ісціна шматзначнасці. 
 
А мне хочацца затрымаць той міг 
Прамінання і бліскавіц. 
І, як дзіцяці, смяяцца. 

ВЫРАЙ 
 

Перад Спленнем мы якраз граблі атаву. 
Нашы буслы жабаў шчэ лавілі. 
Прыставалі на хвіліну, разгарталі крылі — 
Вось апошні момант перад вылетам у вырай. 
 
Знаю, заўтра вас не ўбачу на бярозе. 
Лёс бусліны — шлях далёкі дзікай птушкі. 
Толькі крылам верыць у дарозе, 
Толькі б не зваліцца ў вадзяную бездань. 
 
Многія не вернуцца з дарогі, 
Шмат каго за гэты час не стане. 
Нас аднолькава жыццё законам строгім 
У нечаканасці вядзе і правярае. 
 
Прага да жыцця мацней законаў. 
А жыццё кароткае, як песня. 
А жыццё аднолькава заве нас 
У вырай лётаць пакуль б'ецца сэрца 



* * * 
 
Маладосць маю бестурботную 
Першым подыхам восень кранае. 
Толькі марамі верш недакончаны 
Затаіўся ў шэрым тумане. 
 
Да яго я ішоў гадамі. 
Прыставаў, затаміўшыся ў скібах, 
Выціраў горкі пот рукавамі, 
Каштаваў яго смак журавінны. 
 
Быў шчаслівы і сэрца дрыжэла, 
Як схапіў яго, нібы соннага зайца; 
Нёс душу гэты чорт адзічэлы 
На загубу ў шалёным танцы. 
 
А, бывала, няраз ап'янелы вясною 
Салавей заспявае ў ляшчыне. 
Акунуся ў той чар з галавою — 
Райскай песні глытаю матывы. 
 
Людзі ціхім паэтам пагарду 
З насмешкай даюць у заплату. 
Ветраком будзь! Бунтарным штандарам!  
Смела ідзі на распяцце! 
 
Не! ляпей да зямлі прыхіліцца, 
Яна — маці, яна — святая 
I яна ніколі не скрыўдзіць, 

У сабе яна шчасце трымае. 
 
Маладосць мая бестурботная 
Расплылася, як дым з папяросы. 
А здаецца, што толькі ўчора 
Напрасткі бег да школкі босы. 



* * * 
 
Ёсць краіна думак 
Свет замкнуты 
У адным я 
Не прабуй разблытаць 
Сяброўскай прыслугай 
Таго чаго ў цябе няма 

У БАРЫ 
 
Запрашае бор у свой церам. 
Пад напевам легенд старынных 
Адпачыну душою і целам, 
Напішу верш сокам раслінным. 
 
Разгадаю слядочкі-дарожкі 
На кары, мохам пісаны шчодра — 
Бай прыходзіць з казачнай ношкай 
I тчэ казкі ў дубовых бёрдах. 
 
I выходзяць яны з таямнічых 
Нетраў, свежымі чарамі гюўныя, 
I не раз у начы закалышуць 
Мяне ў сне, нібы сны цудоўныя. 
 
Запрашае бор у свой церам. 
Пад напевам казак старынных 
Адпачыну душою і целам, 
Напішу верш сокам раслінным. 



* * * 
 
У полі плача вецер-валачобнік. 
Асенні сум, мой друг сардэчны, 
Вядзе мяне на шэрыя загоны, 
Як на магілу залатога лета. 
 
На усё свой час — сезоны прамінання 
Ідуць парадкам, быццам дзень па ночы. 
А мне шкада ліетоў, што ападаюць, 
I птушак. што знікаюць у пралёце. 

БЛАКІТНЫ ВЫРАЙ 
 
За гарызонтам уяўленняў 
Матчынай калыханкай 
Дзіцячай мары казкай 
Юнацтва прагай 
Сном непаўторным 
Жураўліны ключ знікае 
Адзіны назаўсёды 
Мой блакітны вырай 



ЗМЕСТ 
 
Селянін-мастак 
Вясна 
Рэха 
Жаваранак 
„Зноў чаромха..." . 
Думкі аратага 
Сялянская вясна 
Сенакос 
Ой, няма як 
Я не вінаваты 
Салавей да світання 
Апошняе неба 
Танга 
„Восень была і лісцё..." 
„Слова сказаць ды..."  
Колькі ў марах маіх  
Прага 
Вырай 
Маладосць маю бестурботную 
Ёсць краіна думак 
У бары 
У полі плача вецер-валачобнік . 
Блакітны вырай 

